http://paperekoa.berria.info/plaza/2009-09-09/046/006/Eta_musika_ibiltzen_hasi_zen.htm
2009-09-09



1.130 hitz
Hogeita hamar urte bete ditu aurten walkmanak. Andreas Pavelen asmakizunak nolabaiteko 'iraultza musikala' ekarri zuen, ordura arte ez baitzen musika nahi zen lekura eramateko sistemarik.

Eta musika ibiltzen hasi zen

Ane Arrieta

Duela 30 urte kaleratu zuen Sony konpainia japoniarrak walkmana lehen aldiz. Orduz geroztik, hitzak berak esaten duen moduan, makinaren laguntzarekin gizonek -eta emakumeek- oinez egingo zuten musika aldean hartuta. Lehen walkmanak TPS-L2 zuen izena, eta 385 milioi baino gehiago saldu ziren. Beste marka askok ere berehala atera zituzten kolore eta itxura askotako walkmanak. 80ko hamarkadako iraultza musikala ekarri zuen biniloa zanpatu zuen asmakizun horrek; azken batean, musika entzuteko modu merkeagoa eta erosoagoa zen. 150 dolar balio zuen hasieran, eta eskaria handituz joan zen heinean merkatuz joan zen. 

Euskal Herrira urte batzuk geroxeago iritsi zen, baina bazter guztietan ikus zitezkeen espumazko entzungailu laranja edo beltzak: autobusean, trenean, kalean... Independentzia musikala ekarri zuela ere esaten dute askok. Hamabi bat abesti entzun, eta buelta eman kaseteari: buelta, buelta eta buelta, gehiegi entzutearen poderioz kasetea urratu arte. Eta abestiren bat entzun nahi izanez gero, kalkulatzen ibili behar, aurrera eta atzera. 

Imajina ezina egingo zaie egungo haurrei abesti bat entzuteko halako lanak hartzea. BBCk egindako esperimentu batean hala ikusi zen behintzat. Britainian, 13 urteko mutiko bati (Scott Campbell) walkman bat eman zioten. Hiru egun behar izan zituen kaseteak B aldea zuela konturatu eta kaseteari buelta emanda entzun zitekeela konturatzeko. Gehien harritu zuena, ordea, tamaina eta pisua izan zen. Behin erabiltzeko pilekin ibiltzen ziren tramankulu haiek. Askok, piletan aurrezteko, arkatz edo axota batekin kaseteek izaten zituzten zulotxoetako orratzei bueltak ematen zizkieten. Gauza bera egin behar izaten zen kasetea trabatua gelditzen zenean berriro bere lekuan sartzeko. 

Aitona-amonen ipuinak irudituko zaizkie askori, pospolo kaxen tamainako makinatxo batzuetan 2.000 abesti inguru entzun daitezkeen garai hauetan. Beste askori, ordea, gazte garaiko oroitzapenak etorriko zaizkio gogora: zenbat aldatu diren gauzak hain denbora gutxian. 

Aldatu dira, bai; eta ez gutxi, gainera. Aldatzen lehena walkmana bera izan zen. Kolore horiko Sport izeneko walkman bat atera zuten, urak kalteak eragiten ez zuena. Ordutik, makina arinago, txikiago eta, batez ere, edukiera handiagokoak egin dituzte. 

Walkmanaren oinordekoa discmana izan zen, 1984an. D-50 izena zuen, eta lauki itxurako tramankulu beltza zen. Denborarekin CDaren forma borobila hartuz joan ziren modelo gehienak, eta kolore eta gustu guztietakoak zeuden. 

Euskal Herrian asko ikusi ez baziren ere, 1992an MZ-1 minidisc entzungailuak merkaturatu zituzten. Ahotsa grabatzeko eta irrati saioak egiteko erabili ziren batez ere hemen. Horiek, discmanak baino zertxobait txikiagoak ziren, eta CDaren ordez disketea sartzen zen. 

Orduz geroztik etorri ziren MP3, MP4, MP5 eta MP6 irakurgailuak. Audio eta irudi digitala konprimituta duten formatuak dira horiek. Moving Picture Experts Group -MPEG- sistemak aukeratzen ditu ezabatu daitezkeen elementuak, eta horrek bide ematen du abestiek edukiera gutxiago hartzea. Formatu horiei esker, leku askoz ere txikiagoan informazio gehiago sartzen da. 

MPak zenbat eta zenbaki handiagoa izan orduan eta aukera gehiago du gailu horrek. MP6ak, esate baterako, MP3 formatuko audioa, bideoak MP4 formatuan, telebista sintonizatzailea eta sakelako telefonoa ditu. 

Aparailuak gero eta txikiagoak eta eramangarriakoak ari dira asmatzen. Belarritako kaskoetan bertan MP3 entzungailua duten aparailuak ere atera dituzte, adibidez, gailua poltsikoan edo eskuan eraman beharrik ez izateko. Hala, gainera, kirola egiterako orduan, traba egin dezaketen kablerik ez dago zintzilik eraman beharrik. 

 

Andreas Pavel benetako asmatzailea zela frogatu zen 


Musikaren historia aldatu zuen pertsona Andreas Pavel alemaniar-brasildarra izan zen, askok kontrakorik uste badute ere. Filosofia ikasketak egin, eta hainbat mugimendu intelektual eta sortzailetan parte hartu zuen. Horregatik, asko mugitu behar izaten zuen batera eta bestera. Brasilen diktadura militarra zegoen garaian, Europara joan zen exilioan, eta han asmatu zuen walkmana. Europako enpresek ez zuten begi onez hartu asmakizuna, eta ez zuen inork patentatu nahi izan. Orduan, Sony konpainia japoniarrarekin hasi zen tratuan, eta 1979an kaleratu zen lehen TPS-L2 walkmana. 

Asmakizuna Sonyk bere egin nahi izan zuen. Horregatik, Masura Ibukak, Sonyren sortzaileetako batek, asmatu zuela zabaldu zuten, kirola egiten zuen artean musika entzun nahi zuelako. 2003an egin zen epaiketan argi gelditu zen Pavellek asmatu zuela, eta dirutza eman behar izan zion Sonyk. Inork ez daki zenbat, baina ziur diru mordoa jaso zuela Pavelek. 

Bitxikeriak


Etxean beti izaten zen inork entzuten ez zuen kaseteren bat edo beste. Baina kasete arruntak berez ezin zitezkeen grabatu. Bazen, ordea, birgrabagarriak bezala grabatzeko modu bat. Kaseteen karkasaren goialdean zulotxo bat zegoen (birgrabagarriek erlaitz batekin estalia zutena). Berriz grabatu ahal izateko, zulotxo hura paper bolatxo bat sartuta edo zeloa jarrita estali behar zen. 

Kaseteak sarri trabatu egiten ziren, eta trabatuz gero puskatu ere bai batzuetan. Puskatutako kasete zatia konpontzeko zeloa edo azkazaletako esmalte pixka bat ematea nahikoa zen. Kaseteko zati hori ez zen entzuten, baina gainontzekoa entzuteko modu bakarra zen

Gaur egun bitxikeria pila bat aurki daiteke zaharkintzat hartzen den gailu horren inguruan.

Esaterako, http://pocketcalculatorshow.com/walkman/museum.html helbidean sartuz gero, imajinaezinezko walkmanak daude, erabiltzen ez den asmakizun iraultzaile horren omenez. 

Artea ere egiten da kaseteekin: koadroak, armairuak, lanparak... denetarik aurki daiteke. 

Inkesta

1. Noiz eta non ikusi zenuen lehen walkmana, eta zer gogoratzen duzu?

2. Noiz izan zenuen zure lehen walkmana?

3. Zein talde entzuten zenituen zure walkmanean?

Sorkun Rubio - Musikaria


1. Lehen-lehena ez dakit, baina oroitzen naiz nire osaba-izebek bidaiatzeko walkmana erabiltzen zutela. Eta haiek walkmanarekin ikusi eta horrelako bat nahi nuen. 
2. 10 urte nituenean izan nuen nire lehen walkmana. Olentzerok ekarri zidan. Gorria zen. Ohera joandakoan lokartzeko erabiltzen nuen. Asko gustatzen zitzaidan musika entzunez lo hartzea. Nire musika entzuteko erabiltzen nuen, gurasoek entzuten zuten musikaren desberdina entzun nahi nuenean. 
3. Las Baladas de Scorpions, Leonard Cohen, Alpha Blondy... eta nola ez, Bob Marley. 

DJ Makala - Musikaria


1. Lehen walkmana Alemanian ikusi nien lehengusuei, 80ko hamarkadaren hasieran izango zen, gutxi gorabehera. Ederra iruditu zitzaidan kalean, mendian, hondartzan, bizikletaz ibiltzen, oinez ibiltzen edo dena delakoa egin bitartean musika entzun ahal izatea. 
2. Berrikuntza hura gustatu zitzaigunez, lehengusuei ikusi eta berehala nahi izan genuen bat arreba eta biok. Eta Gabonetarako eskatu genuen. 
3. The Police, Dire Straits, The Clash eta Supertramp taldeak entzuten nituen nire walkmanean, batez ere. 

Gorka Urbizu - Musikaria


1. Bada, ez nago ziur. Berrikuntza izan zen garairako; mugitu egin zitekeen. 
2. 1990-91 sasoi inguruan izan nuen lehena. Ez nuen erosi, promozioren batean eman zidaten; zerbait erosita oparitzen zutela uste dut. Oso txarra zela gogoratzen dut, birbobinatuz gero pila guztiak tragatzen zituen. Horregatik, denok bezala, nik ere boligrafoa erabiltzen nuen atzera egiteko. Batez ere autobusean erabiltzen genuen Aitor Goikoetxeak eta biok. 
3. Euskal musika entzuten nuen gehienbat: Su ta Gar, Lin Ton Taun, Anestesia, EH Sukarra... eta Metalica asko. 

Aiora Renteria - Musikaria


1. Ez naiz ondo gogoratzen, baina aurrerapen handia izan zen, kalean musika entzutea itzela zen. 
2. 1995. urte inguruan uste dut hasi nintzela walkmana erabiltzen. Unibertsitatera joateko erabiltzen nuen, batez ere. Olentzerok ekarri zidala uste dut. Oso sinplea zen, irratirik ere ez zuen horietakoa zen: aurrera, atzera, play eta stop. 
3. Popurriak egiten nituen talde askoren abestiekin, eta lokalean grabatzen genituen abestiak, ondoren walkmanean entzuten nituen, abestiei letrak asmatzeko. 

